დანართი №3

საზოგადოებრივ სამუშაოებზე დასაქმების ხელშეწყობის ქვეპროგრამა

[bookmark: _GoBack]მუხლი 1. ქვეპროგრამის მიზანი 

საზოგადოებრივ სამუშაოებზე დასაქმების ხელშეწყობის ქვეპროგრამის (შემდგომში – ქვეპროგრამა) მიზანია სოციალურად დაუცველი პირების მიმართ შრომის ბაზრის აქტიური პოლიტიკის განხორციელება მათი საზოგადოებრივ სამუშაოებზე დასაქმების ხელშეწყობისა და სოციალური დაცვის/დახმარების უზრუნველყოფის გზით.

მუხლი 2. ტერმინთა განმარტება

1. ამ ქვეპროგრამაში გამოყენებულ ტერმინებს აქვს შემდეგი მნიშვნელობა:
ა) სააგენტო – ქვეპროგრამის განმახორციელებელი, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს (შემდგომში - სამინისტრო) სახელმწიფო კონტროლს დაქვემდებარებული სსიპ – დასაქმების ხელშეწყობის სახელმწიფო სააგენტო;
ბ) მოსარგებლე – „ქვეყანაში სიღატაკის დონის შემცირებისა და მოსახლეობის სოციალური დაცვის სრულყოფის ღონისძიებათა შესახებ“ საქართველოს მთავრობის 2010 წლის 24 აპრილის №126 დადგენილებით დამტკიცებული „სოციალურად დაუცველი ოჯახების მონაცემთა ერთიანი ბაზის ფორმირების წესისა“ და „სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილების შესაბამისად, „სოციალურად დაუცველი ოჯახების მონაცემთა ერთიან ბაზაში“ (შემდგომში – მონაცემთა ბაზა ) რეგისტრირებული საარსებო შემწეობის მიმღები ოჯახის 18 წლიდან საპენსიო ასაკამდე მყოფი (ქალი – 60 წელი, მამაკაცი – 65 წელი) წევრი, რომელიც დაუსაქმებელია სსიპ – შემოსავლების სამსახურის მიერ წარმოებულ მონაცემთა ბაზის მიხედვით;
გ) მიმწოდებელი – სახელმწიფო ან მუნიციპალიტეტის ორგანო, სახელმწიფო ან მუნიციპალიტეტის ორგანოს მმართველობის სფეროში მოქმედი არასამეწარმეო (არაკომერციული) იურიდიული პირი, საჯარო სამართლის იურიდიული პირი ან სხვა ნებისმიერი ადმინისტრაციული ორგანო, რომელიც ქმნის/შექმნის საზოგადოებრივი სამუშაოს ვაკანსიას;
დ) საზოგადოებრივი სამუშაოს ვაკანსია – მიმწოდებლის მიერ დასაქმების საინფორმაციო სისტემაში (სარეგისტრაციო პორტალზე) ატვირთული განცხადება თავისუფალი/დაუკავებელი სამუშაო ადგილის თაობაზე, შესასრულებელი საზოგადოებრივი სამუშაოს აღწერილობით;
ე) პროფილირება – სააგენტოს მიერ მოსარგებლის სამუშაო უნარების განსაზღვრა და საზოგადოებრივი სამუშაოს ვაკანსიასთან მისადაგება;
ვ) საზოგადოებრივი სამუშაო – ისეთი სამუშაო, რომელიც არ საჭიროებს განსაკუთრებულ პროფესიულ მომზადებას და რომლის მიზანია საზოგადოებრივი სარგებლობის სამუშაოს შესრულება;
ზ) საზოგადოებრივი სამუშაოების სახეობები – საზოგადოებრივი სამუშაოს სახეობები და ჩამონათვალი მტკიცდება საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ინდივიდუალური ადმინისტრაციულ-სამართლებრივი აქტით;
თ) სოციალური ხელშეკრულება – ხელშეკრულება, რომელიც ფორმდება სააგენტოს, მიმწოდებელსა და მოსარგებლეს შორის, საზოგადოებრივი სამუშაოს შესრულების მიზნით. ხელშეკრულების სტანდარტული პირობები განისაზღვრება სააგენტოს დირექტორის ინდივიდუალური ადმინისტრაციულ-სამართლებრივი აქტით;
ი) სოციალური დახმარება − ქვეპროგრამის ფარგლებში მიღებული ფულადი (სოციალური გასაცემელი) ან არაფულადი (ეკიპირება, სატელეფონო მომსახურების ანაზღაურება და სხვა) ხასიათის სარგებელი;
[bookmark: _Hlk120709682]კ) სოციალური გასაცემელი (ან გასაცემელი) - საზოგადოებრივი სამუშაოს ანაზღაურება, რომელიც გაიცემა სოციალური გასაცემლის სახით; ამასთან, სრული სამუშაო განაკვეთი (ნორმირებული სამუშაო დრო) არის ნებისმიერი დროის მონაკვეთი, რომლის განმავლობაშიც მოსარგებლე, მიმწოდებლის მითითებით ახორციელებს თავის საქმიანობას ან/და ასრულებს თავის მოვალეობებს. სრული სამუშაო დროის ხანგრძლივობა განსაზღვრულია სააგენტოს მიერ, რის შედეგადაც მოსარგებლის ანაზღურება სოციალური გასაცემლის სახით შეადგენს თვეში 300 (სამასი) ლარს ან პროპორციულად განსაზღვრულ სამუშაო განაკვეთის დღიურ გასაცემელს; ხოლო არასრული სამუშაო განაკვეთი წარმოადგენს მოსარგებლის მიერ შესრულებულ სამუშაოს, რომელიც ანალოგიურ პირობებში სრულ სამუშაო განაკვეთზე დასაქმებული მოსარგებლის სამუშაო დროზე ნაკლებია. მოსარგებლის ანაზღურება სოციალური გასაცემლის სახით შეადგენს სრული სამუშაო განაკვეთით განსაზღვრული 300 (სამასი) ლარის პროპორციულად განსაზღვრულ სამუშაო განაკვეთის დღიურ გასაცემელს; 
ლ) ეკიპირება − ქვეპროგრამის ფარგლებში №3.1 დანართით განსაზღვრული ყველა საჭირო ნივთი (ტანისამოსი, სამუშაო იარაღები, ხელსაწყოები და სხვ.), რომლის იდენტიფიცირებას ახდენს მიმწოდებელი;
მ) სამუშაო დროის აღრიცხვის ფორმა – საზოგადოებრივ სამუშაოზე მოსარგებლეთა სამუშაო დროის (ნამუშევარი დღეების/განაკვეთის შესაბამისად) აღრიცხვის ყოველთვიური და ყოველდღიური დოკუმენტი, რომელიც მოიცავს მონაცემებს მოსარგებლეთა მიერ ნამუშევარი პერიოდის შესახებ. ფორმა მტკიცდება სააგენტოს დირექტორის ინდივიდუალური ადმინისტრაციულ-სამართლებრივი აქტით;
ნ) საზოგადოებრივი სამუშაოს შესრულებისთვის თავის არიდება – თუ მოსარგებლე სოციალური ხელშეკრულების მოქმედების ვადის პერიოდში ერთი თვის განმავლობაში არ გამოცხადდება საზოგადოებრივ სამუშაოზე, ვადაზე ადრე შეწყდება სოციალური ხელშეკრულება, გარდა იმ შემთხვევისა, თუ წარმოადგენს გაცდენილი პერიოდის საპატიოდ ჩათვლის დამადასტურებელ დოკუმენტს. საზოგადოებრივი სამუშაოების საპატიო ან არასაპატიო მიზეზით გაცდენის შემთხვევაში, გაცდენილ პერიოდზე სოციალური გასაცემელი არ გაიცემა;
ო) დაუსაქმებელი – ამ ქვეპროგრამის მიზნებისთვის, ფიზიკური პირი, რომელსაც სსიპ – შემოსავლების სამსახურის მიერ წარმოებულ მონაცემთა ბაზაში წინა უწყვეტი ოთხი თვის განმავლობაში (ყოველთვიურად) არ უფიქსირდება პირადი ფულადი შემოსავალი და ამავდროულად არ არის თვითდასაქმებული;
პ) თვითდასაქმებული – ამ ქვეპროგრამის მიზნებისთვის, ფიზიკური პირი, რომელიც სსიპ – შემოსავლების სამსახურის მიერ წარმოებულ მონაცემთა ბაზის მიხედვით არის აქტიური სტატუსის მქონე რეგისტრირებული ინდივიდუალური მეწარმე, მცირე ბიზნესის სტატუსის მქონე მეწარმე ფიზიკურ პირი, ფიქსირებული გადასახადის გადამხდელი ფიზიკური პირი ან მიკრობიზნესის სტატუსის მქონე ფიზიკური პირი;
ჟ) პირადი ფულადი შემოსავალი – პირის შემოსავალი, რომელიც აღირიცხება სსიპ – შემოსავლების სამსახურის მიერ;
რ) დასაქმების საინფორმაციო სისტემა (სარეგისტრაციო პორტალი) − ადმინისტრირების სისტემა განკუთვნილია ქვეპროგრამის ფარგლებში მიმწოდებლის მიერ საზოგადოებრივი სამუშაოების ვაკანსიების გამოქვეყნებისთვის და მოსარგებლეების შესახებ ელექტრონული ჩანაწერების შესაქმნელად.
2. ამ ქვეპროგრამაში გამოყენებულ სხვა ტერმინებს აქვთ იგივე მნიშვნელობა, როგორც „ქვეყანაში სიღატაკის დონის შემცირებისა და მოსახლეობის სოციალური დაცვის სრულყოფის ღონისძიებათა შესახებ“ საქართველოს მთავრობის 2010 წლის 24 აპრილის №126 და „სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილებებით არის განმარტებული.

მუხლი 3. ქვეპროგრამის ადმინისტრირების კომპეტენტური ორგანო
ქვეპროგრამის ადმინისტრირების კომპეტენტურ ორგანოს წარმოადგენს სააგენტო.
მუხლი 4. ქვეპროგრამის განხორციელებაში ჩართული ადმინისტრაციული ორგანოების კომპეტენციები და უფლება-მოვალეობები
1. სამინისტრო უზრუნველყოფს ქვეპროგრამის შესრულების წლიურ შეფასებას.
2. სააგენტო: 
ა) უზრუნველყოფს სსიპ – სოციალური მოსახურების სააგენტოს (შემდგომში – სოციალური სააგენტო) მონაცემთა ბაზებზე დაყრდნობით სსიპ – ინფორმაციული ტექნოლოგიების სააგენტოს მხარდაჭერით მოსარგებლის იდენტიფიცირებას და შემდგომ პროფილირებას;
ბ) უზრუნველყოფს არსებული საზოგადოებრივი სამუშაოს ვაკანსიების შეთავაზებას მოსარგებლისთვის, მის კონსულტირებას და მიმწოდებელთან დაკავშირებას საზოგადოებრივ სამუშაოში ჩართვის მიზნით; 
გ) უფლებამოსილია, ქვეპროგრამის რეალიზებისათვის გამოყოფილი ასიგნებებიდან გასწიოს როგორც ადმინისტრაციული ხარჯები (მათ შორის, შრომითი ხელშეკრულებით დასაქმებულ პირთა შრომის ანაზღაურება და სხვა თანმდევი ხარჯები, საჭირო საქონლის და/ან მომსახურის შესყიდვა და სხვა), ისე − მიმწოდებლის დასაბუთებული მოთხოვნის შემთხვევაში, უზრუნველყოს ვაკანტური საზოგადოებრივი სამუშაოს შესრულებისათვის საჭირო ეკიპირების, მობილური სატელეფონო მომსახურებისა და სხვა სათანადო შესყიდვების განხორციელება „სახელმწიფო შესყიდვების შესახებ“ საქართველოს კანონის შესაბამისად და მოსარგებლეებზე გადაცემა. საზოგადოებრივი სამუშაოს შესრულებისათვის საჭირო ეკიპირებისა და მომსახურების ჩამონათვალი განისაზღვრება №3.1 დანართის შესაბამისად. ამასთან, ქვეპროგრამის ფარგლებში შესყიდული და მოსარგებლეზე არაფულადი სოციალური დახმარების სახით გაცემული ეკიპირება უკან დაბრუნებას არ ექვემდებარება; 
დ) უზრუნველყოფს საინფორმაციო შეხვედრების ორგანიზებას პოტენციური მოსარგებლეებისა და მიმწოდებლებისთვის;
ე) უზრუნველყოფს საზოგადოებრივი სამუშაოს შესრულებისთვის მოსარგებლეებზე გასაცემელის გაცემის ადმინისტრირებას; 
ვ) უზრუნველყოფს, კომპეტენციის ფარგლებში, ქვეპროგრამის განხორციელებაზე ზედამხედველობასა და მონიტორინგს. მონიტორინგის მეთოდოლოგია განისაზღვრება სააგენტოს დირექტორის ინდივიდუალური ადმინისტრაციულ-სამართლებრივი აქტით;
ზ) უფლებამოსილია, გამოიყენოს როგორც მისი კომპეტენციისა და უფლებამოსილების ფარგლებში უკვე არსებული/დამუშავებული მონაცემთა ბაზები/საინფორმაციო სისტემები, ასევე – მიიღოს/დაამუშაოს სხვა ადმინისტრაციული ორგანოების მიერ წარმოებულ მონაცემთა ბაზებში არსებული პერსონალური მონაცემები;
თ) პროფილირების ეტაპზე უზრუნველყოფს ისეთი წევრის გამოვლენას, რომელიც მზრუნველობას უწევს საკუთარი ოჯახის არასრულწლოვან წევრ(ებ)ს, შეზღუდული შესაძლებლობის მქონე პირ(ებ)ს და/ან ხანდაზმულ(ებ)ს და, მათი სამუშაო უნარებისა და კომპეტენციების გათვალისწინებით, ქვეპროგრამაში ჩართვის შესაძლებლობების განხილვას. მათი ქვეპროგრამაში ჩართვის შემთხვევაში გავრცელდება ამ ქვეპროგრამის მე-5 მუხლის პირობები; 
ი) პროფილირების ეტაპზე უზრუნველყოფს შეზღუდული შესაძლებლობის მქონე პირ(ებ)ის გამოვლენას, მათი სამუშაო უნარებისა და კომპეტენციების გათვალისწინებით, შესაბამისი კონსულტაციის გაწევას. მათი ქვეპროგრამაში ჩართვის შემთხვევაში გავრცელდება ქვეპროგრამის მე-5 მუხლის პირობები;
[bookmark: _Hlk121432797]კ) უფლებამოსილია, კომპეტენციის ფარგლებში გამოსცეს ქვეპროგრამის ადმინისტრირებისთვის საჭირო ინდივიდუალური ადმინისტრაციულ-სამართლებრივი აქტ(ებ)ი.
3. სოციალური სააგენტო:
ა) უზრუნველყოფს სააგენტოდან მიღებული ინფორმაციის საფუძველზე, მოსარგებლეებზე სოციალური გასაცემლების გადარიცხვას, სახელმწიფო გასაცემლების გაცემა/დარიგებაზე უფლებამოსილ მომსახურე საბანკო დაწესებულებაში გაფორმებული ხელშეკრულების შესაბამისად, მოსარგებლეებზე უკვე არსებულ საბანკო ანგარიშებზე ან ახალი ანგარიშების გახსნას;
ბ) სააგენტოდან მიწოდებული ინფორმაციის საფუძველზე, ამ ქვეპროგრამით გათვალისწინებული პირობების შესაბამისად, უზრუნველყოფს ქვეპროგრამის ადმინისტრირებისთვის საჭირო საკითხების დარეგულირებას/მხარდაჭერას;
გ) არ არის უფლებამოსილი, მოახდინოს სააგენტოს მიერ მიწოდებული მონაცემების/ინფორმაციის სისწორის შემოწმება ან რაიმე სახის კორექტირება;
დ) სააგენტოდან და სსიპ – შემოსავლების სამსახურიდან მიღებული მონაცემების/ინფორმაციის საფუძველზე, სსიპ – ინფორმაციული ტექნოლოგიების სააგენტოს ტექნიკური მხარდაჭერით, უზრუნველყოფს ოჯახებზე „სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილებით დამტკიცებული წესის 93 მუხლით გათვალისწინებული საშეღავათო პირობების გავრცელებას ან/და შეწყვეტას;
ე) უზრუნველყოფს სააგენტოსგან მოწოდებული ინფორმაციის საფუძველზე მოსარგებლის საბანკო ანგარიშზე არსებული ზედმეტად ან არასწორად გაცემული თანხის ან/და ინფორმაციის გამოთხოვას სახელმწიფო გასაცემლების გაცემა/დარიგებაზე უფლებამოსილ მომსახურე საბანკო დაწესებულებიდან, გაფორმებული ხელშეკრულების შესაბამისად.
4. სსიპ – შრომის ინსპექციის სამსახური (შემდგომში − სამსახური):
ა) საჭიროების შემთხვევაში, კომპეტენციის ფარგლებში, ეხმარება სააგენტოს ამ მუხლის მე-2 პუნქტით განსაზღვრულ მონიტორინგში და ამ მიზნით ახდენს ქვეპროგრამაში მონაწილე პირთა სამუშაო ადგილებზე მოსარგებლეთა/მიმწოდებელთა კონსულტაციას; 
ბ) სამსახურის ხელმძღვანელი ინდივიდუალური ადმინისტრაციულ-სამართლებრივი აქტით განსაზღვრავს პროგრამის მიმდინარეობაში სამსახურის ჩართულობის პროცედურებს.
5. მიმწოდებელი:
ა) საჭიროების ფარგლებში ქმნის შესაბამისი ვაკანტური ადგილების რაოდენობას, უზრუნველყოფს შესასრულებელი სამუშაოს ხანგრძლივობის განსაზღვრას და საკუთარი რესურსით მის ზედამხედველობას; 
ბ) არეგისტრირებს საზოგადოებრივ სამუშაოს ვაკანსიას დასაქმების საინფორმაციო სისტემაში (სარეგისტრაციო პორტალზე);
გ) უზრუნველყოფს მის მიერ გამოცხადებულ ვაკანტურ პოზიციაზე სააგენტოს მიერ გაგზავნილი მოსარგებლის საბოლოო შერჩევას; 
დ) გასაუბრების გავლის შემდგომ, სააგენტოდან შესაბამის საზოგადოებრივ სამუშაოს ვაკანსიაზე წარდგენილ მოსარგებლეს უფორმებს სოციალურ ხელშეკრულებას;
ე) სამუშაო ადგილზე აწარმოებს ყოველდღიურ სამუშაო დროის აღრიცხვის ფურცელს, მატერიალური სახით, რომლის ფორმაც დამტკიცებულია სააგენტოს დირექტორის ინდივიდუალური ადმინისტრაციულ-სამართლებრივი აქტ(ები)ით. უზრუნველყოფს აღრიცხვის ფურცელში ასახული მონაცემების სააგენტოსთვის მიწოდებას ელექტრონულად, გამონაკლის შემთხვევაში − წერილობითი ფორმით, ყოველი თვის არაუგვიანეს 5 რიცხვისა, რომლის საფუძველზეც, სააგენტო უზრუნველყოფს გასაცემლის გადახდას იმავე თვის არაუგვიანეს 15 რიცხვისა. სამუშაო დროის აღრიცხვის ფურცელზე მოცემული ინფორმაციის სისწორეზე პასუხისმგებელია მიმწოდებელი;
ვ) ორგანიზებას უწევს შეთავაზებულ საზოგადოებრივი სამუშაოს ვაკანსიაზე მოსარგებლის ჩართვას, საჭიროების შემთხვევაში, მისი ეკიპირებით უზრუნველყოფას;
ზ) დავალებით/თხოვნით, ერთვება და ორგანიზებას უწევს სააგენტოს მიერ შესყიდული ეკიპირების მოსარგებლისთვის დარიგება-გადაცემაში;
თ) ახორციელებს მოსარგებლის მიერ საზოგადოებრივი სამუშაოს შესრულების ყოველდღიურ მონიტორინგს; 
ი) მოსარგებლის მიერ სამუშაოს არაკეთილსინდისიერად შესრულების შემთხვევაში უზრუნველყოფს სააგენტოს ინფორმირებას;
კ) სააგენტოს მოთხოვნის შესაბამისად ვალდებულია დააბრუნოს მის მიერ არასწორად შევსებული ტაბელის საფუძველზე სოციალური სააგენტოს მიერ მოსარგებლეზე გაცემული სოციალური გასაცემელი.

მუხლი 5. ქვეპროგრამის ადმინისტრირება
1. დასაქმების საინფორმაციო სისტემაში (სარეგისტრაციო პორტალზე) მიმწოდებლის მიერ საზოგადოებრივი სამუშაოს ვაკანსიის ატვირთვის შემდეგ სააგენტო უზრუნველყოფს საზოგადოებრივი სამუშაოს ვაკანსიით განსაზღვრული მოთხოვნების შესაბამისად იდენტიფიცირებული მოსარგებლე პირების შესაბამისობის დადგენას.
2. სააგენტო მოსარგებლე პირების საზოგადოებრივი სამუშაოს ვაკანსიასთან შესაბამისობის დადგენის შემდეგ უზრუნველყოფს:
ა) მოსარგებლესთან შეხვედრას, რომელიც შეიძლება იყოს როგორც ინდივიდუალური, ისე ჯგუფური; 
ბ) ინფორმაციის მიწოდებას საზოგადოებრივი სამუშაოს პირობების, სარგებლობის წესებისა და პროცედურების შესახებ, საზოგადოებრივი სამუშაოს ვაკანსიაზე უარის თქმის შემთხვევაში მოსალოდნელ ადმინისტრაციულ გადაწყვეტილებებზე. ასევე აწვდის მათ ზოგად ინფორმაციას სააგენტოს სხვა ღონისძიებების შესახებ;
გ) მოსარგებლის პროფილირებას და პროფილირების საფუძველზე შესთავაზებს:
გ.ა) საზოგადოებრივი სამუშაოს ვაკანსიას;
გ.ბ) მისი უნარ-ჩვევების, გამოცდილებისა და პროფესიული განვითარების შესაბამის შრომის ბაზარზე არსებულ ვაკანსიას;
გ.გ) თვითდასაქმებულად რეგისტრაციას; 
გ.დ) პროფესიული მომზადების, პროფესიული გადამზადების ქვეპროგრამებში ჩართვას.
3. თუ მოსარგებლე თანახმაა და ერთვება ამ მუხლის მე-2 პუნქტის „გ.ა“ ქვეპუნქტით გათვალისწინებულ ღონისძიებაში, სააგენტოს მიერ მიწოდებული ინფორმაციის საფუძველზე სოციალური სააგენტო უზრუნველყოფს ოჯახზე ერთჯერადად „სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილებით დამტკიცებული წესის 93 მუხლით გათვალისწინებული საშეღავათო პირობების გავრცელებას.
4. თუ მოსარგებლე თანახმაა და ერთვება ამ მუხლის მე-2 პუნქტის „გ.ბ“ ან „გ.გ“ ქვეპუნქტებით გათვალისწინებულ ღონისძიებაში სააგენტოს დახმარებით ან დამოუკიდებლად და აკმაყოფილებს ამ ქვეპროგრამით გათვალისწინებულ პირობებს, სსიპ - შემოსავლების სამსახურის მიერ მიწოდებული ინფორმაციის საფუძველზე სოციალური სააგენტო უზრუნველყოფს ოჯახზე ერთჯერადად „სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილებით დამტკიცებული წესის 93 მუხლით გათვალისწინებული საშეღავათო პირობების გავრცელებას.
5. თუ მოსარგებლე სააგენტოს დახმარებით ან დამოუკიდებლად ჩაერთვება ამ მუხლის მე-2 პუნქტის „გ.ბ“ ქვეპუნქტით გათვალისწინებულ ღონისძიებაში − დასაქმდა ღია შრომის ბაზარზე არსებულ ვაკანსიაზე, რაც გულისხმობს სსიპ - შემოსავლების სამსახურის მიერ სააგენტოსთვის მიწოდებული მონაცემების მიხედვით წინა უწყვეტი ოთხი თვის განმავლობაში (ყოველთვიურად) პირადი ფულადი შემოსავლის არანაკლებ 175 ლარის ოდენობით დაფიქსირებას, მოსარგებლის ოჯახზე გავრცელდება ამ მუხლის მე-4 პუნქტით გათვალისწინებული საშეღავათო პირობები.
6. თუ მოსარგებლე სააგენტოს დახმარებით ან დამოუკიდებლად ჩაერთვება ამ მუხლის მე-2 პუნქტის „გ.გ“ ქვეპუნქტით გათვალისწინებულ ღონისძიებაში − დარეგისტრირდება ინდივიდუალურ მეწარმედ, მცირე ბიზნესის სტატუსის მქონე მეწარმე ფიზიკურ პირად ან მიკრობიზნესის სტატუსის მქონე ფიზიკურ პირად და დაუფიქსირდება წლიური ერთობლივი შემოსავალი არანაკლებ 5400 (ხუთი ათას ოთხასი) ლარი სსიპ − შემოსავლების სამსახურის მიერ წარმოებული მონაცემთა ბაზის მიხედვით, მოსარგებლის ოჯახზე გავრცელდება ამ მუხლის მე-4 პუნქტით გათვალისწინებული საშეღავათო პირობები.
7. თუ მოსარგებლე თანახმაა და ერთვება ამ მუხლის მე-2 პუნქტის „გ.ა“ ქვეპუნქტით გათვალისწინებულ ღონისძიებაში, მაგრამ შემდგომ ადგილი ექნება ამ მუხლის მე-8 პუნქტით გათვალისწინებული ერთ-ერთი საფუძვლით სოციალური ხელშეკრულების შეწყვეტას, სააგენტო სსიპ − ინფორმაციული ტექნოლოგიების სააგენტოს მეშვეობით, ასეთი ოჯახების შესახებ ინფორმაციას უგზავნის სოციალურ სააგენტოს „სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილებით დამტკიცებული წესის 9​3 მუხლით გათვალისწინებული საშეღავათო პირობების გაუქმების მიზნით. 
8. სოციალური ხელშეკრულების შეწყვეტის საფუძვლები:
ა) პირადი განცხადება;
ბ) მოსარგებლის გარდაცვალება;
გ) მოსარგებლის აღკვეთის ღონისძიების სახით პატიმრობაში ყოფნა/მოსარგებლის მიმართ სასამართლოს გამამტყუნებელი განჩინების კანონიერ ძალაში შესვლა, რომლითაც პირს შეეფარდა თავისუფლების აღკვეთის აღსრულება;
დ) საზოგადოებრივი სამუშაოს შესრულებაზე თავის არიდება/არაკეთილსინდისიერად შესრულება;
ე) მოსარგებლის ღია შრომის ბაზარზე დასაქმება.
9. საშეღავათო პირობების შეწყვეტის საფუძვლები განსაზღვრულია „სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილებით დამტკიცებული წესით. 
10. ამ მუხლის მე-2 პუნქტის „გ.დ“ ქვეპუნქტით განსაზღვრულ შეთავაზებაზე თანხმობის შემთხვევაში, ამავე პუნქტით განსაზღვრული სხვა ღონისძიებები შეთავაზებული იქნება პროფესიული გადამზადების ქვეპროგრამის დასრულების შემდეგ და მოსარგებლის მიმართ გავრცელდება ამ მუხლით დადგენილი პირობები. 
11. თუ მოსარგებლე თანახმაა ამ მუხლის მე-2 პუნქტის „გ.ა“ ქვეპუნქტით გათვალისწინებულ შეთავაზებაზე და მხარეთა შორის გაფორმდა სოციალური ხელშეკრულება, ხელშეკრულების მოქმედების პერიოდში მოსარგებლის სტატუსის დაკარგვა, გარდა ღია შრომის ბაზარზე დასაქმების შემთხვევისა, არ გამოიწვევს სოციალური ხელშეკრულების შეწყვეტას ხელშეკრულების ვადის ამოწურვამდე და ამავე პერიოდში უგრძელდება გასაცემლის გაცემა. 
12. მოსარგებლე:
ა) უფლებამოსილია აირჩიოს ამ მუხლის მე-2 პუნქტის „გ“ ქვეპუნქტით გათვალისწინებული შეთავაზებებიდან ერთ-ერთი;
ბ) უფლებამოსილია შეთავაზებაზე უარის თქმის მიუხედავად, შეცვალოს გადაწყვეტილება და მიიღოს შეთავაზებიდან ერთ-ერთი. ასეთ შემთხვევაში მისი ოჯახის მიმართ გავრცელდება ამ მუხლის მე-3 ან მე-4 პუნქტების მოქმედება. გადაწყვეტილების დაფიქსირება შესაძლებელია სააგენტოს ნებისმიერ ტერიტორიულ ერთეულში;
გ) უფლებამოსილია მიმართოს სააგენტოს ნებისმიერ ტერიტორიულ ერთეულს ქვეპროგრამაში ჩართვის თაობაზე; 
დ) ამ მუხლის მე-2 პუნქტის „გ.ა“ ქვეპუნქტით გათვალისწინებულ ღონისძიებაში ჩართვის შემთხვევაში იღებს სოციალურ დახმარებას, რომელიც შეიძლება იყოს როგორც ფულადი, ასევე − არაფულადი სახის;
ე) დაუშვებელია საზოგადოებრივ სამუშაოს გასწევდეს საკუთარი ოჯახის წევრის მიმართ.
13. იმ შემთხვევაში, თუ ოჯახში რამდენიმე წევრია მოსარგებლე და მათგან მინიმუმ ერთმა პირმა განაცხადა თანხმობა ამ მუხლის მე-2 პუნქტის „გ.ა“, „გ.ბ“, ან „გ.გ“ ქვეპუნქტით გათვალისწინებულ შეთავაზებაზე, ოჯახის მიმართ გავრცელდება ამ მუხლის მე-3 ან მე-4 პუნქტის მოქმედება.
14. ქვეპროგრამის ადმინისტრირების მიზნებისთვის სააგენტო, სოციალური სააგენტო და სსიპ − შემოსავლების სამსახური უზრუნველყოფენ მონაცემების მიმოცვლას ურთიერთშეთანხმებული ფორმატით და კანონმდებლობის შესაბამისად.
15. მოსარგებლის გარდაცვალების შემთხვევაში სოციალური გასაცემელის დაანგარიშება ხდება ნამუშევარი დღეების მიხედვით და გადაირიცხება გარდაცვლილი მოსარგებლის შესაბამის საბანკო ანგარიშზე.
16. ქვეპროგრამით გათვალისწინებული სოციალური გასაცემელი არ ექვემდებარება ყადაღასა („სააღსრულებო წარმოებათა შესახებ“ საქართველოს კანონის 45-ე მუხლის პირველი პუნქტის „ზ“ ქვეპუნქტის შესაბამისად) და საქართველოს საგადასახადო კოდექსით გათვალისწინებული საგადასახადო დავალიანების გადახდევინების უზრუნველყოფის ღონისძიებებს (საბანკო ანგარიშზე/ანგარიშებზე საინკასო დავალებას/ყადაღას), რისთვისაც სოციალური სააგენტო უფლებამოსილია, უზრუნველყოს კომპეტენტური/ უფლებამოსილი ორგანოსათვის/პირისათვის ამ სოციალური გასაცემლის მიმღებ პირთა შესახებ მონაცემის/ინფორმაციის მიწოდება/წვდომა. 
17. ქვეპროგრამის ფარგლებში სსიპ − ინფორმაციული ტექნოლოგიების სააგენტო უზრუნველყოფს დასაქმების საინფორმაციო სისტემის (სარეგისტრაციო პორტალის) შექმნასა და გამართვას, მონაცემების მიმოცვლას/სინქრონიზებას, ინფორმაციის შედარებას შემოსავლების სამსახურთან და ქვეპროგრამის ფარგლებში საჭირო სხვა ტექნიკურ მხარდაჭერას.

მუხლი 6. ქვეპროგრამის ბიუჯეტი, დაფინანსების წყარო
1. ქვეპროგრამის ბიუჯეტი განისაზღვრება 102 700.0 ათასი (ას ორი მილიონ შვიდასი ათასი) ლარით. ქვეპროგრამით გათვალისწინებული ღონისძიებების (მათ შორის, ქვეპროგრამის ადმინისტრირების ხარჯები) დაფინანსება ხორციელდება „საქართველოს 2024 წლის სახელმწიფო ბიუჯეტის შესახებ“ საქართველოს კანონით „შრომისა და დასაქმების სისტემის რეფორმების“ პროგრამის (პროგრამული კოდი − 27 05) „საზოგადოებრივ სამუშაოებზე დასაქმების ხელშეწყობის“ (პროგრამული კოდი − 27 05 04) ქვეპროგრამისთვის გათვალისწინებული ასიგნების ფარგლებში. 
2. ამ ქვეპროგრამის მიზნებისთვის, განისაზღვროს შრომითი ხელშეკრულებით დასაქმებულ პირთა რაოდენობა სულ 261 ერთეულით.
3. „დასაქმების ხელშეწყობის 2023 წლის სახელმწიფო პროგრამის დამტკიცების შესახებ“ საქართველოს მთავრობის 2023 წლის 16 იანვრის №17 დადგენილების დანართი №3-ის ფარგლებში გათვალისწინებული ღონისძიებები და წარმოშობილი ვალდებულებები, რომელთა დაფინანსება დადგენილი წესით ვერ განხორციელდა 2023 წელს, დაფინანსდეს 2024 წლის „საზოგადოებრივ სამუშაოებზე დასაქმების ხელშეწყობის ქვეპროგრამის“ ასიგნებების ფარგლებში.
4. 2023 წლის განმავლობაში წარმოქმნილი ვალდებულებების დაფინანსება განხორციელდეს შემდეგი პირობით: კანონმდებლობით დადგენილი წესითა და პირობებით, დასრულდეს ,,დასაქმების ხელშეწყობის 2023 წლის სახელმწიფო პროგრამის“ ფარგლებში საქონლისა და/ან მომსახურების მიმწოდებლისა და პროგრამის განმახორციელებლის მიერ 2023 წელს ნაკისრი ვალდებულებები, ხელშეკრულების მოქმედების ვადის გასვლის მიუხედავად და დაფინანსდეს 2024 წლის „საზოგადოებრივ სამუშაოებზე დასაქმების ხელშეწყობის ქვეპროგრამის“ ასიგნებების ფარგლებში.

